
Saturninoren eta Arantzaren maitalekua 

Saturrarango hondartza istorioz betetako zelaia, hondartza nudista eta amoranteentzako leku berezia da. 

Asier Alkorta 

Suge itxura duen errepidean aurrera egin eta kilometro erdia baino lehen zabalune bat ageri da itsasertzean. Geografikoki kokatzea zaila da; Bizkaia edo Gipuzkoa, ezin da guztiz zehaztu, mugan baitago. Urteak aurrera doaz, eta Saturrarango hondartzak bi probintzien artean jarraitzen du. Batzuek Gipuzkoa dela diote, beste batzuek, berriz, Bizkaia dela. Batekoa edo bestekoa izan, izatez, Saturraran Gipuzkoako Mutriku herriaren parte da. Hala ere, Bizkaitik oso gertu dagoela eta, bizkaitarrez betetako hondartza gipuzkoarra gisa definitzen da. Hondartzako hondar aleek hitz egingo balute, asko izango lukete kontatzeko. 

Zabalunearen erdialdean jarri eta itxura ederra du paisaiak. Aurrean, hondartza luze eta zabala. Hondartzara sartu aurretik taberna bat dago, hondar gainean terraza eta guzti. Hondartzaren alde batean, harrizko bloke handiz egindako lurmutur txiki bat. 

Historikoki garrantzi handia duen gunea da Saturraran. Maitaleen leku kuttuna, natura maite dutenen paradisua eta ahantzi ezin diren oroipenen gotorlekua da. Hondartzaren izena ospetsu egin duten haitz handi biak ere hantxe daude; udako eguzkiaren beroari eta neguko hotz izoztuari aurre egiten. Baina leku baten azalpena ematerakoan, hasierahasieratik hastea izaten ei da onena. 

Saturraran izenak ezkutuko istorio bat du. Duela urte asko, Saturnino eta Arantza izeneko bikote bat bizi zen inguru horretan; Euskal Herriko Romeo eta Julieta zirela esan zitekeen. Gurasoek ez zuten ondo ikusten bien arteko maitasun harremana. 

Ondorioz, egun batean, Saturninok eta Arantzak etxetik ihes egitea erabaki zuten. Hondartza horretara ihes egin zuten. Beren maitasuna adierazteko topaleku izendatu zuten hondartza. Baina behinola, hondartzaren bazterrean zeuden haitzetan zeudela marea igotzen hasi zen, eta ez ziren konturatu. Urak gora egin zuen, eta Saturnino eta Arantza bertan ito ziren; haitz handien gonapean betiko desagertu omen ziren. 

Ordutik hona, hondartzak maitale bien izenak hartu eta bere egin zituen: Satur eta Aran, Saturraran bilakatu zen. Bi maitaleak hondartzaren bazterrean altxatzen diren harrizko tontor bilakatu zirela esaten zuten. Hortaz, amodio istorioa dago Saturraran izenaren atzean. Orain, urteak pasatu direnean, ur-zurrunbiloen gainean dauden haitz handiak hondartzako bisitari guztien zaindari bilakatu dira. 

Izaro Solabarrieta mutrikuarra da, eta txakurrarekin hondartzan dabil. Negua izan edo uda izan, beti etortzen ei da. «Asko gustatzen zait leku hau, lasaitasuna lortzen dut, eta kresal usaina har dezaket. Uda heltzen denean ere, ez da jende gehiegi egoten. Hondartza asko ez bezala, ez da itogarria. Paisaia ere oso polita da; mendi arteko zuloan paradisu hau aurkitzen baita». 

Hondartza handiaz gain, hondartza nagusia inguratzen duten haitzen atzean, beste kala txiki batzuk ageri dira. Naturak utzi duen paisaia hori errespetatuz, hondartza nagusia eta kala horiek lotzen dituzten eskailera batzuk daude. Kala horiek, aldiz, nudistentzat dira. 

Jende asko joaten da hondartzara, bai neguan eta baita udaran ere; hondartza nudistara edo handira. Eta eguzkia hartu ordez lagunartean egon nahi duenarentzat ere askari goxoak egiteko harrizko mahaiak daude hondartza ondoko zelaian. 

GAUEKO BISITARIAK. Eguzkia mendi artean sartzean, eguzkia hartzen egon diren bisitari guztiak etxera joaten dira. Gaua heltzen denean, Saturraranek olatuen soinuaz gain beste soinu batzuk ere entzuten ditu. Hondartzak duen aparkaleku handira auto asko joaten dira gauetan. Saturnino eta Arantza bezala, Saturraranek oraindik maitaleen leku sekretua izaten jarraitzen du. 

Maitemindu asko joaten da aparkalekura, eta handik olatuak apurtzen entzuten dituzte. Gutxi batzuk ere ibiltzen dira paseatzen Ondarroa eta Saturraran lotzen dituen pasealekuan; baina ez dira asko izaten. 

Bikoteak ez ezik, lagun taldeak ere joaten dira hondartzako harrizko aulkietara. Gorka Etxebarria lagunartean dago. «Gustura egoten gara leku honetan. Lagunarteko solasaldiak egiteko giro paregabea esleitzen digu hondartza honek. Herriko ohiko zalaparta baztertzen laguntzen digu, eta izarrak ikusteko leku paregabea da». 

Lagunarteko talde horiei urte osoan munduko errepideetan ibiltzen diren bidaiariak gehitu behar zaizkie. Izan ere, aparkalekuaren handitasunean, karabana batzuk ere ikus daitezke; hala ere, uda heltzen denean askoz gehiago izaten dira. 

EMAKUMEAK PRESO. Itsaso ertzean dagoen maitaleen leku horrek badu oroitzapen historiko latzik ere. Aparkalekuaren albo batean dagoen zubixka zeharkatu eta eraikin bat zegoen aintzina. Luxuzko bainuetxea zena apaizgaien udalekua bilakatu zen, eta gero seminario. Baina egoerak okerrera egin eta emakumeen kartzela bihurtu zen. Kartzela 1938. urtean zabaldu zen, eta 1944. urte arte ez zen itxi. Errepublikaren alde egin zuten emakumeak, ume eta guzti, bertara eramaten zituzten. Zabaldu zenetik eta itxi arte 144 pertsona hil zituzten; horien artetik 32 umeak ziren. Zenbatu gabe egongo den heriotzarik ere izango da. 

Oroitzapen latzak dira horiek hondartzarentzat. Harriek izaten dituzten arrakala sakonak bezala garai haiek Saturraranen historia zartatzen dute. 

Orain, urteak pasatu direnean, emakume eta ume haien oroitzapenean egindako eskultura bat dago tinko zelaiaren erdian; askariak egiteko mahaien ondoan. Ez da eraikinik ageri, ezta hormarik ere. Lurreko belar artean lauza zaharrak geratzen dira. Begi bistan dauden aztarna bakarrak dira. «Garai latzak izan ziren horiek, eta inguruko emakume askok oroimina sentitzen dute zabalune honetan», dio Solabarrietak. 

Urteek aurrera egin dute, eta hondartzako soinuak berdin antzean jarraitzen du. Olatuak behin eta berriz apurtzen dira Saturrarango hondartzan, baita handian eta txikietan ere. Noizean behin, olatuek kontu bitxiren bat ere oparitzen diote hondartzari. Aurten, arrantzontzi bat agertu zen hondartza handiaren erdian. Saturraranek pozarren erakutsi zuen bere oparia hedabide guztietan. 

Orain, itsasontzia kendu ostean, hondartzak bere ohiko lasaitasuna berreskuratu du. Aparkalekuan aurrera egin eta hondartza atzean geratzen da. Harrizko aulki eta mahaiak dituen zelaia ere albo batera utzi eta zabalunetik irteten laguntzen duen bidean barneratu ostean, paradisua atzean geratzen dela dirudi. 

Errepidearen goialdetik begiratuz gero, ipuinetako paisaia izoztua dirudi Saturraranek. Lasaitasunean murgilduta, udan helduko diren bisitarien esperoan geratu da hondartza. 

 

jakingarriak 

Lekua: Saturraran. 

Herria: Mutriku (Gipuzkoa). 

Zer: Hondartza handia eta hondartza nudista txikiak, aparkalekua, hondartza inguruko zelaian mahaiak eta aintzinako istorio asko. 

Nola heldu: Bizkaiarekin muga egiten du, Mutrikuko herritik Ondarroara bidean, GI-638 errepidea hartuta irits daiteke. 

